
232. Frumvarp til laga [103. mál]

1. gr.
Ríkisstjórninnni er heimilt að láta smíða innanlands fiskiskip með það fyrir

augum, að þau verði seld einstaklingum, félögum eða bæjarfélögum í hendur
til útgerðar.

Heimild þessi nái til nýsmíði fiskiskipa, samtals allt að 9 þúsund rúmlestum,
og verði smíðinni dreift á árin 1968-1971.

2. gr.
Til framkvæmda samkvæmt 1. gr. er ríkisstjórninni heimil lántaka, en lánin

greiðist, er skipin hafa verið seld.

3. gr.
Lög þessi öðlast þegar gildi.

Greinargerð.
Frumvarp það, sem hér er flutt, hefur þann megintilgang að efla skipasmíði

landsmanna, svo og iðnaðinn almennt. Enn fremur að skapa verkefni fyrir þær
skipasmíðastöðvar, sem geta smíðað stálfiskiskip.

Að undanförnu hefur átt sér stað nokkur uppbygging nýrra skipasmíðastöðva
og endurbætur eldri stöðva, svo að unnt væri að smíða þar stálskip. Þessa starf-
semi þarf að efla á alla lund.

Meginhluti þeirra fiskiskipa, sem bætzt hafa í skipastól landsins á síðustu
árum, hefur verið byggður erlendis, enda þótt unnt hefði verið að smíða sambæri-
leg skip innanlands. Innlendar stöðvar hafa því oft á tíðum verið verkefnalitlar.
(Tr þessu þarf að bæta með skipulegum aðgerðum, sem ríkisvaldið hafi forustu um.

Með öðru frumvarpi, sem liggur fyrir hv. Alþingi, er gert ráð fyrir, að lán
til skipa, sem smíðuð verði hjá innlendum skipasmíðastöðvum, nemi allt að 85%
af kostnaðar- eða matsverði. Við umræðu um það frumvarp var því lýst yfir af
hálfu ríkisstjórnarinnar, að ætlunin væri, að lánin yrðu hækkuð upp í 85% af
kostnaðarverði, a. m. k. um sinn.

Frumvarp þetta gerir ráð fyrir, að ríkisstjórnin hafi forgöngu um skipabygg-
ingar hjá innlendum stöðvum. Samkvæmt gildandi reglum um nýsmíði má ekki
hefja byggingu skips, nema samið sé um það fyrir fram við ákveðinn kaupanda
og Fiskveiðasjóður Íslands hafi samþykkt smíðasamninginn.

Eins og nú er ástatt í efnahagsmálum þjóðarinnar og óvissa um rekstrar-
grundvöll sjávarútvegsins, er þess tæpast að vænta, að margir treysti sér til að
gera samninga um smíði nýrra fiskiskipa, nema til kæmi forusta af hálfu ríkis-
valdsins. Hins vegar er árleg endurnýjunarþörf fiskiskipa allmikil. Auk þess kemur
svo til eðlileg og nauðsynleg aukning fiskiskipastólsins, ekki sízt með hliðsjón af
hráefnisskorti fiskvinnslustöðvanna víðs vegar um landið.

Frumvarpið gerir ráð fyrir nýsmíði fiskiskipa samtals allt að 9000 rúmlestum
á 4 árum. Ráð er fyrir gert, að í framkvæmdinni yrði þetta þannig, að árið 1968
yrðu smíðuð fiskiskip allt að 1600 rúmlestum. Árið 1969 yrði rúmlestatalan allt að
2000, árið 1970 allt að 2400 og 1971 allt að 3000 rúmlestum. Gert er ráð fyrir mis-
munandi stærðum skipa, en þó verði lögð áherzla á smíði systur skip a (seriu-
smíði).

Með frumvarpinu er lagt til, að breytt verði um stefnu. Í stað þess að kaupa
meginhluta fiskiskipanna frá erlendum skipasmíðastöðvum, verði skipin nú byggð
innanlands í vaxandi mæli.

Með vaxandi þekkingu og tæknibúnaði er þess að vænta, að Íslendingar verði
fullfærir um að taka í sínar hendur nauðsynlegar fiskiskipabyggingar, a. m. k. að
verulegu leyti.

Íslenzk skipasmíði gæti orðið traustur hlekkur í eflingu íslenzkra atvinnuvega.
Auk þess er hér um að ræða atvinnugrein, sem mundi treysta mjög atvinnulíf víðs
vegar um landið og koma í veg fyrir samdrátt og atvinnuleysi á fjölmörgum
stöðum.


